
A2r 

DEm Allerdurchleüchtigſten/ Großmechtig⸗ 

ſten Herren/ Herren Ferdinanden/ Roͤmi⸗ 

ſchen in̄ Germaniē/ ʒu Hungern/ Behaim/  

Dalmatien vnd Croatien ⁊c. Künig/ Jn⸗ 

ſant inn Hiſpanien/ Ertʒhertʒog ʒuͦ Oſte⸗ 

reych/ ʒuͦ Burgundi ⁊c. Graffe ʒuͦ Habſpurg/ 

Flandern vnd Tyrol ⁊c. ſeynem aller gnaͤdig 

ſten Herrn/ Empeüt dern Kü. May. vnd des heiligen Reychs ſtat 

Colmar Schulthayß/ Hieronymns Boner/ ſeyn ſchuldigſt vn⸗ 

derthaͤnigſt vnd gehorſamſten dienſt.   Aller genaͤdigſter Kunig/ 

nach dem vnd die gleychmaͤſſigkeyt/ der vergangnen vnd jetʒt re⸗ 

gierenden Künigen erfordert/ neben dem/ den mā biß her ſür dē 

aller Chriſtenlichſten genan̄t.  Auch des Macedoniſchen Künigs 

Philips ʒuͦbedencken/ der ein vatter geweſen iſt deß groſſen Ale⸗ 

xanders/ von dem dan̄ der aller ʒierlichſt Orator Demoſthenes/ 

der in̄ dem anſang vō der ſtat Rom/ cccxciij. vor der geburt Chri⸗ 

ſti/ ccclviij. ʒů Athen inn Griechen/ inn hohem rhuͦm vnd werd/ 

geweſen/ gar eben wargenommen/ was auß den trefflichen miß 

hellungen der Griechen/ dem ſelbigen Künig Philips ſür vrſach 

worden/ das Griechenland nicht allein von ſeiner freiheyt/ ſonder 

auch vnder ſeinen gewalt ʒuͦbringen/ darum̄ er dan̄ ſeine mittbur 

ger ʒů Athen/ inn vier ſeinen aller ʒierlichſten Orationen/ ʒuͦ be 

ſchirmung jrer freyheyt vermant/ vnd dieweil ſich dann jetʒt lai⸗ 

der das Teütſch/ als mein vatterland/ vnd ſeyne jnnwoner/ von 

hohen vnd nidern ſtaͤnden/ nit allein im̄ glauben vnd geyſtlichen 

ſonder auch inn ʒeytlichen vn̄ weltlichen ſachen/ an vil enden gātʒ 

vngleich vnd mißhellig/ darʒů Roͤmiſcher Kay. May. vnd Euwr 

Kü. May. alſo das wol hoch vō noͤten wer/ dʒ mā bey diſen vnſern 

ſorgſeltigen ʒeiten/ auch eyn ſollichen ſo trefflichen Oratorēgeha⸗ 

bē/ der die Teütſche Nation/ gegen Gott vnd jrer ordenlichen O⸗ 

berkeyt/ ʒů fruchtgeberender Gottsforcht vnd gehorſame/ verma 

nē moͤcht. Dieweil dan̄ Got ſelbs alles/ gnaͤdigſter Künig/ im̄ altē 

vn̄ newē Teſtament/ will vnd lernt mer die gehorſame dann das 

opffer/ vnnd der Goͤttlich Lerer Paulus/ das ʒuͦ den Roͤmern/ 

am xiij. Capitel/ vnd andern enden vnwiderſprechlich außſtreicht 

vnd ʒuͦ gangʒ ſcheynlichem verſtand malet/ wie ſich die vndertha⸗ 

nen gegen jrer Oberkeit halten/ vnd aber diß an den jenen dye ſo 

gar vnbedacht Gottes/ vnd jrer von Got fürgepflantʒten Oberkei 

                                                                                            A     ij       ten 



ORDA D122 Widmung: A2r–A2v 
 

A2v 

ten/ dem Künig von Franckreych/ ʒuͦlauffen vnd mithellen/ we 

nig geſpürt/ vnd dann inn diſen Orationen befundenn/ das der 

Künig von Franckreych mit den Teütſchen/ gleich wie der Mace 

doner Künig mit den Griechen/ inn außſpreytunge der Sonnen 

Kronen handelt. 

    So hab ich jetʒt die gedachten vier Orationen/ ſo kurtʒlich auß 

dem griechiſchen in̄ das latein transferiert/ in̄ diß volgend teütſch 

gebracht. Die E. Kü. May. ich hiemit/ vnd mich ſelbs ʒů aller vn⸗ 

derthenigſten (wie ich mich des ʒethůn ſchuldig erkenn) vbergebē 

erboten haben will.   Datum inn ewer Künigklichen Maye⸗ 

ſtet hauptſtatt Prag/ den xij. Julij/ Anno ⁊c. M. D. xxxvij. 

Ewr Künig. Mayeſtet 

Vnderthenigſter der Statt 

Colmar Schulthaiß Hiero⸗ 

nymus Boner. 

 


